
Àsamọ̀ 

Oríṣìíríṣìí ọ̀rọ̀-ìṣe ló wà ní èdè Yorùbá. Àbùdá ibi ijẹyọ àti ìtumọ̀ wọn sì wà lọ́wọ́ sàkáání tí wón ti 

jẹ yọ. Ọ̀rọ̀-ìṣe sí àti wà pàápàá sì wà lára àwọn ọ̀rọ̀ ìṣe wọ̀nyí. Àwón onímọ̀ kan pè wọ́n ní ọ̀rọ̀- ìṣe 

àfarahẹ, nígbà tí àwọn kan pè wọ́n ní ọ̀rọ̀ ìṣe asolùwà-dàbọ̀ (symmetrical verb). Nínú ìwádìí wa, 

ọ̀rọ̀-ìṣe ẹlẹ́dà ìyísódì ni sí jẹ́. Ìdí ni pé, nínú gbólóhùn ìyísódì nìkan ni sí ti máa ń jẹ jọ. Lójú tiwa, 

àwọn ọ̀rọ̀-ìṣe tí wọn máa ń sonígbọ̀wọ́ ara wọn ni sí yìí àti wà tí ó jẹ́ òdì rẹ̀ nínú gbólóhùn ìjọ́hẹn. 

Nì ọ̀pọ̀lọpọ̀ ìgbà, ibi tí ọ̀kan bá ti jẹ yọ, èkejì kì í sábà jé yọ. Àbùdá ìjẹyọ wọn yìí ṣe pẹ̀kí pẹ̀lú ọ̀rọ̀ 

àwọn Yorùbá pé, ọwọ́ ọmọdé ò tó pẹpẹ, tàgbàlagbà ò wọ kèǹgbè. Àmọ́ sá, àwọn sàkáání kan wà 

tí wà kì í sábà rí bẹ́ẹ̀. Ìdí abájọ níí ṣe pẹ̀lú àbùdá àkànlò tí a ṣàkíyèsí ní àwọn sàkáání tí ìwọ̀núbọ̀nú 

yìí ti wáyé.  

 

Kókó ọ̀rọ̀: Àmúlùmọ́là èdè, Ìyísódì, Ọ̀rọ̀-ìṣe, Ọ̀rọ̀-ìṣe àfarahẹ, Ọ̀rọ̀-ìṣe asolùwà-dààbọ̀ 

 

1. Ìfáàrà 

Isọ̀rí ọ̀rọ̀ tó gbòòrò tó sì ṣe pàtàkì ni ọ̀rọ̀-ìṣe jẹ́ nínú èdè ọmọnìyàn. Abálájọ tí àwọn onímọ̀ kan ṣe 

pè é ní kókó gbólóhùn. Ìlò àti ìríṣí àwọn ọ̀rọ̀-ìṣe pàápàá jù lọ nínú èdè Yorùbá jilẹ̀ dé ibi pé nígbà 

mìíràn, ìsọ̀ri ọ̀rọ̀ míì ni wọ́n máa ń fara jọ. Nínú bébà yìí, a fẹ́ wo ìríṣí, ìlò àti ìfọ́nká ọ̀rọ̀-ìṣe oníbejì 

wà àti sí nínú àwọn gbólóhùn tàbí ìsọ èdè yìí.  

 

Ohun tí ó fa sábàbí iṣẹ́ ìwádìí yìí ni àgbékalẹ̀ ọ̀rọ̀ ìdúpẹ́ ní ibi ètò ìsìnkú kan. Nígbá tí ọ̀kan lára 

àwọn ọmọ òkú ń sọ̀rọ̀ ìdúpẹ́ ní ọjọ́ kẹrìnlélógún, oṣù kẹsàn-án, ọdún 2016. Gbólóhùn tí wọ́n sọ 

nìyí: 

... ẹ̀yin tí ẹ ò wà nínú ẹ̀mí, ohun tí mo sọ yẹn lè má yé e yín. 

(Gbólóhùn yìí wáyé lẹ́yìn tí wọ́n sọ ẹ̀ka èdè sí àwọn ènìyàn wọn tán) 

 

Àwọn tí a dìjọ dúró níbi tí a ti ń darí ọkọ̀ ní ọjọ́ yìí ni ó kọ́kọ́ sọ pé wà kọ́ ni ó yẹ kí ọ̀rọ̀ ìṣe yìí jẹ́ 

bí kò ṣe sí. Láti ibẹ̀ náà ni àlàyé àti ìtúpalẹ̀ tiwa sì ti bẹ̀rẹ̀. 

 

Nínú bébà yìí, a ó kọ́kọ́ ṣàgbéyẹ̀wò àwọn iṣẹ́ tó ti wà nílẹ̀ lórí ọ̀rọ̀-ìṣe lédè Yorùbá, àti èyí tí àwọn 

onímọ́ ti ṣe lórí ọ̀rọ̀-ìṣe sí àti wà nínú èdè Yorùbá. A ó wó ìjẹyọ ọ̀rọ̀-ìṣe sí nínú èdè náà, àwòmọ́ 

ọ̀rọ̀-ìṣe wà tí ó dàbí ẹ̀dà ìjọ́hẹn ọ̀rọ̀-ìṣe sí, àwọn àyàfi tí á ṣàkíyèsí, ìwòréré ìjẹyọ wà nínú àmúlùmọ́là 

èdè, kí á tó wá kádìí gbogbo àlàyé wa nílẹ̀. 

 

1.1. Iṣẹ́ tí ó wà nílẹ̀ 

Iṣẹ́ pọ̀ díẹ̀ lórí ọ̀rọ̀-ìṣe Yorùbá. Láti ìbẹ̀rẹ̀ ìṣàpèjúwe gírámà èdè Yorùbá bí, (Crowther, 1852). 

(Bowen, 1858), (De gaye ati Beecroft, 1922). (Delano, 1958), (Ward, 1952), (Abraham, 1958), àti 

bẹ́ẹ̀ bẹ́ẹ̀ lọ, tí ó fi dórí àwọn onímọ̀ òde oní bí i: (Bamgbose, 1966, 1967,1990), (Awobuluyi, 1978, 

2013); tí wọ́n sisẹ́ lórí ìpínsìsọ̀rí ibi ìjẹyọ àti àlàyé lórí ìlò àwọn ọ̀rọ̀-ìṣe Yorùbá; (Oke, 1968), 

(Oduntan, 2000), (Parrish & Feldscher, 2019) àti (Ilori, 2022) ṣàgbéyẹ̀wò ọ̀rọ̀-ìṣe ẹlélà ní èdè 

Yorùbá. (Ajiboye, 2008) nínú isẹ́ rẹ̀ lórí ọ̀rọ̀-ìṣe lédè Yorùbá fi idí rẹ̀ múlẹ̀ pé o  ̀ ro  ̀ -ìṣe méjì tó ń ṣiṣe  ́  

po  ̀  pe  ̀ lú àwọn o  ̀ ro  ̀ -orúkọ aṣeékà lédè Yorùbáni ọ́rọ́-ìṣe ajẹmo  ́ pò-ìgbà-díe ̀-lo  àti aje mo ́pò-ìgbà-

àìlópin. Gbogbo àwọn iṣẹ́ yìí àti àwọn mìíràn tí a kò mẹ́nubà ló ṣe pàtàkì nínú ìsàpèjúwe gírámà 

ọ̀rọ̀-ìṣe èdè Yorùbá. Àmó sá, àwọn isẹ́ ìsaájú tó wà lórí ọ̀rọ̀ ìṣe sí àti ẹ̀dà rẹ̀ wà kò pọ̀ lọ títí.  

Awobuluyi (1978) siṣẹ́ lórí ọ̀rọ̀-ìṣe wà àti sí. Wọ́n ṣàlàyé pé gbogbo ọ̀rọ̀-ìṣe ló ní àkọsílẹ̀ àwọn 

ọ̀rọ̀-orúkọ tó lè nìkàn ṣisẹ́ gẹ́gẹ́ bíi olùwà wọn. Níwọ̀n bí wà ti túmọ̀ sí pé kí nǹkan wà níbì kan, 

wọ́n ní gbogbo ọ̀rọ̀-orúkọ ni ó fẹ́rẹ̀ le sisẹ́ bíi olùwà rẹ̀. 

 

(1) a. Ouńjẹ wà. 

 b. Ọ̀rọ̀ wà. 

 d. ọmọ wà 

 e. Ìyàwó wà  abbl 

 

Wọ́n tún fi wà wé àwọn ọ̀rọ̀-ìṣe bíi: mọ̀, rọ̀, àti yé tí ó jẹ́ pé ọ̀rọ̀-orúkọ díẹ̀ ló lè siṣẹ́ bíi olùwà 

wọn. (Awobuluyi, 1978) tẹ̀síwájú láti kà wọ́n kún ọ̀rọ̀-ìṣe asolùwàdààbọ̀ nínú èyí tí àti olùwà àti 

àbọ̀ le pààrọ̀ ipò láìsí àyípadà nínú ìtumọ̀ bí ó ti wà nínú ọ̀rọ̀-ìṣe, bí, sí, pọ́n abbl. 

(2) a. Inú bí mi 

 b. Mo bí inú 

 d. Owó kò sí ní ọwọ́ mi 

 e. Kò sí owó ní ọwọ́ mi. (Awobuluyi, 1978:48). 

 

Awobuluyi (2013:195) ṣàlàyé pé sí máa ń gba olùwà ṣùgbọ̀n nígbà tí kò bá saájú rẹ̀ nìkan ló 

máa ń gba olùwà. Wọ́n tún sọ pé olùwà tó saájú rẹ̀ nígbà mìíràn máa ń jẹ́ àbọ̀ rẹ̀. Bí àpẹẹrẹ: 

(3) a. Ọmo náà kò sí lọ́dọ̀ mi. 

 b.  Kò sí ọmọ náà lọ́dọ̀ mi. = Kò sí i lọ́dọ̀ mi. (Awobuluyi, 2013:196) 

 

Àwa wòye pé kò fi ìgbà kan sí ìgbà tí sí máa ń jẹ yọ láì sì atọ́ka ìyísódì kò. Nítorí ọ̀rọ̀-ìṣe tí ó 

máa ń jẹ yọ ní sàkání gbólóhùn ìyísódì ni. Àbùdá rẹ̀ ló fàyè gba ìsolùwàdàbọ̀ tì wọ́n sọ yìí. Ìgbésẹ̀ 

tí ó sọ olùwà dàbọ̀ bí ó ti wà nínú àpẹẹrẹ òkè yìí ti ní ìgbésẹ̀ ìyísódì nínú bí ó tilẹ̀ jẹ́ pé àbùdá ọ̀rọ̀-

ìṣe yìí ni ó fàyè gba eléyìí. 

Bamgbose (1990:15) pe wà ní ọ̀rọ̀-ìṣe àfarahẹ ìparí. Wọ́n kó o pọ̀ pẹ̀lú dà àti ńkọ́, wọ́n sọ pé 

wọn kò lè gba àbọ̀ rárá: 

(4) a.  Isẹ́ wà  (Yàtọ̀ sí Isẹ́ wà nǹkankan) 

 b.  Owó dà? (Yàtọ̀ sí Owó dà nǹkankan).  (Bamgbose, 1990:134) 

 

A ò fi gbogbo ara faramọ́ ọn pe ọ̀rọ̀-ìṣe àfarahẹ ìparí ni wà. Àti pé àlàyé ìfara-tọ̀rọ̀-ìṣe kíkún tí wọ́n 

mẹ́nubà yìí kò yé ni tó. Àlàyé (Bamgbose, 1990) pé ọ̀rọ̀-ìṣe wà kò lè gbàbọ̀ ọ̀rọ̀-orúkọ jẹ́ àrídájú 

pé ìgbésẹ̀ asolùwádàbọ̀ tí (Awobuluyi, 2013) dá lábàá ní ìgbésẹ̀ ìyísódì nínú.  

Oke (1968: 19) nígbà tó ń sàtúnsọ àgbékalẹ̀ Bowen 1858 lórí àpèjúwe ọ̀rọ̀-ìṣe lédè Yorùbá, sọ 

pé: 

Verbal root': may be a 'Substantive Verb' or, by implication, a non-substantive 

verb. Substantive verbs' are exhausted in a list of ten items, the characteristic of 

which is stated as 'expressing existence' List: mbẹ wà, yà, sí chiefly used in 

negative sentences. 

(Ìpìlẹ̀ ọ̀rọ̀-ìṣe lè jẹ́ onítumọ̀-ìlò-àdádúró tábí odì rẹ̀. Àwọn ọ̀rọ̀-ìṣe onítumọ̀-ìlò-

àdádúró kò si ju mẹ́wàá ló. Àbùdá wọn gbòógì ni a mọ̀ sí fífi ìwàláàyè-hàn. 

Àwọn ni: mbẹ wà, yà, sí tí ó máa ń jẹ yọ nínú gbólóhùn ìyísódì.) 

 

Wọn kò fi bẹ́ẹ̀ ṣàlàyé lọ títí nípa ìyẹyọ àwọn ọ̀rọ̀-ìṣe wọ̀nyí. Ṣùgbọ̀n ó fojúhàn gbangba pé kì í ṣe 

nínú gbólóhùn ìyísódì nìkan ni a ti máa ń rí gbogbo àwọn ọ̀rọ̀-ìṣe tí wọ́n tò kalẹ̀ yìí. 

 

2. Ọ̀rọ̀-Ìṣe ‘Sí’ 

Oríìṣí sí méjì ló wà lédè Yorùbá. Àwọn ni: 

 

i. Sí - Ọ̀rọ̀ atọ́kùn 

ii. Sí -  Ọ̀rọ̀-ìṣe tí ó máa ń jẹ yọ ní sàkání gbólóhùn ìyísódì ni 

 

Ìlò wọn sì yàtọ̀ sí ara wọn. Ìlò àwọn sí méjèèjì tí ó wà lókè yìí ni a fihàn nínú àpẹẹrẹ (5) ìsàlẹ̀ yìí: 

 

(5) a.  Bọ̀dé lọ sí Èkó  

  b.  Wọn ò sí níbẹ̀  

Ọ̀rọ̀ atọ́kùn ni sí nínú àpẹẹrẹ (5a). Ọ̀rọ̀-ìṣe tí ó túmọ̀ sí kí á mú nǹkan kúrò sì ni nínú (5b). Ọ̀rọ̀ ìṣe 

tí àwọn onímọ̀ kan pè ní aláìgbàbọ̀ ni sí nínú àpẹẹrẹ (5b). Òun ni a sì fẹ́ gbé yẹ̀wò nínú bébà yìí. 

Sí bí ó ti wà nínú àpẹẹrẹ (5b) jẹ́ ọ̀rọ̀-ìṣe tí ó máa ń jẹ yọ ní sàkání gbólóhùn ìyísódì. Nínú gbólóhùn 

ìyísódì nikan ni a sábà máa ń lò ó. Bí àpẹẹrẹ: 

(6) a.  N ò sí níbẹ̀. 

 b.  Ṣadé kì í sí ní ilé. 

 d.  Àìsí níbẹ̀ rẹ dùn mí. 

 e.  Ó dùn mí pé o ò sí níbẹ̀. 

 ẹ.  Tí mo bá gbọ́ pé o kò sí níbẹ̀. 

 f.  Adé tètè dé ṣùgbọ́n kò sí níbẹ̀. 

 g.  Ta ni ò sí nínú ẹ̀mí?  

 gb.  Ṣé ẹ ò sí nínú ẹ̀mí?   

    h.  Ṣadé kò sí ní ọjà 

 i.  Àìsí Ṣadé ní ọjà ò bójúmu. 

 

Nínú gbogbo irúfẹ́ gbólóhùn tí ó jẹ́ gbólóhùn ìyísódì ni sí ti lè jẹ yọ. Irúfẹ́ gbólóhùn bẹ́ẹ̀ ìbáà ní 

àwọn atọ́ka ìṣọ̀rí gírámà mìíràn tó saájú rẹ̀, níwọ̀n tí ó bá ti jẹ́ gbólóhùn ìyísódì, sí ni a máa ń lò 

níbẹ̀. 

(7) a.  A kìí sí nílé.     

 b.  Bàbá ò sí lóko. 

 d.  Àìsí nílé wọn. 

 e.  Wọn ò lè sí nílé. 

 ẹ.  Kúnlé ò gbọ́dọ̀ sí ní ilé-ìwé. 

 f.  A ò tíì sí nílé. 

 g.   Wọn ò tíì lè sí nílé. 

 gb. A ò níí sí nílé. 

 

Nínú àpẹẹrẹ (7a), sí jẹ yọ nínú gbólóhùn ìyísódì onísẹ̀lẹ̀ bárakú. Àpẹẹrẹ gbólóhùn ìyísódì ìsẹ̀lẹ̀ 

afànámónìí sì ni (7b). Gbólóhùn ìyísódì aláwẹ́ gbólóhùn aṣàpèjúwe onísẹ̀lẹ̀ ọjọ́ iwájú ni sí sì ti jẹ 

yọ ní (7d) àti bẹ́ẹ̀ bẹ́ẹ̀ lọ. Àmọ́ sá, sí ò lè jẹ yọ nínú gbólóhùn-kí-gbólóhùn tí kìí bá ṣe gbólóhùn 

ìyísódì bí ó ti hàn nínú àwọn àpẹẹrẹ ìsàlẹ̀ yìí: 

 (8) a. ⃰ A óò sí níbẹ̀. 

 b.  ⃰ Ṣadé máa sí ní ọjà. 

 d.  ⃰ Ayọbami máa ń sí ní ibi iṣẹ́. 

 e.  ⃰ Oyè ti sí ní Èkó. 

 ẹ.   ⃰ Sísí ni Ṣadé sí ní ọjà. 

 f.  ⃰ Sísí tí mo sí láyé, kìí ṣe agbára mi. 

 g.   ⃰ Ṣé Ṣade sí ní oko?  

 gb.  ⃰ Ǹjẹ́ Ayọbami sí ní ilé? 

 h.  ⃰ Ta ni ó sí ní ilé? 

 

Ni ọ̀pọ̀lọpọ̀ ìgbà, wà ni a máa ń lò ní sàkání ìlò gírámà tí sì ti jẹ yọ nínú àpẹẹrẹ (8) lókè yìí. Tí a bá 

wá fi wà rọ́pò sí nínú (8) lókè yìí, àbájáde irúfẹ́ gbólóhùn tí a ó rí nìyí nínú àpẹẹrẹ (9) nísàlẹ̀ yìí.  

 (9) a. A óò wà níbẹ̀. 

 b.   Ṣadé máa wà ní ọjà. 

 d.   Ayọbami máa ń wà ní ibi iṣẹ́. 

 e.   Oyè ti wà ní Èkó. 

 ẹ.    Wíwà ni Ṣadé wà ní ọjà. 

 f.  Wíwà tí mo wà láyé, kìí ṣe agbára mi. 

 g.   Ṣé Ṣade wà ní oko?  

 gb.  Ǹjẹ́ Ayọbami wà ní ilé? 

 h.  Ta ni ó wà ní ilé? 

 

A ṣàkíyèsí ní ìbámu pẹ̀lú èrò (Awobuluyi, 1978) pé wà àti sí lè yan olùwà tó ní àwọn àbùdá wọ̀nyí:  

+ènìyàn, +eranko, +nǹkan, +ọ̀rọ̀-arọ́pọ̀ orúkọ kúkúrú àti gígùn 

Ṣùgbọ́n, àpólà atọ́kùn tó ń siṣé àfikún ló sábà máa ń tẹ̀lé wọn, níwọ̀n bí wọ́n ti jẹ́ ọ̀rọ̀-ìṣe 

aláìgbàbọ̀. 

 

3. Ọ̀rọ̀ ìṣe ‘wà’ 

Nínú ìsọ̀rí yìí, ó ṣe pàtàkì láti ṣe àwòmọ́ ọ̀rọ̀-ìṣe wà ní ìfẹ̀gbẹ́kẹ̀gbẹ́ pẹ̀lú àlàyé tí a ṣe lórí sí. Oríṣìí 

wà méjì ló wà nínú èdè Yorùbá bí ó ti jẹyọ nínú àwọn gbólóhùn yìí; 

(10) a. Wà → Ayọ̀bámi mọ ọkọ̀ọ wà.  

 b. Wà → Ilé wà bí ẹ̀wà.   

Wà bí ó ti wà ninú gbólóhùn (10b) ni a fẹ́ ṣe àwòmọ́ rẹ̀ pẹ̀lú sí nínú bébà yìí. Lérò tiwa, ojúlówó 

ọ̀rọ̀ ìṣe ni wà. Kò sí ibi tí wà ò ti lè jẹ yọ tàbí kí àwọn ọ̀rọ̀ mìíràn jẹ yọ pẹ̀lú rẹ̀ nínú ìló. Àpẹẹrẹ ibi 

ìjẹyọ rẹ̀ ni: 

(11) a. Ó wà ní ọjà 

 b. Ṣadé wà ní ìlú òyìnbó 

 d. Ìyàwó mi wà ní ilé abbl. 

 

Nínú àkíyèsí wa, a lè fi atọ́ka àsìkò àti ibá ìṣẹ̀lẹ̀ saájú ọ̀rọ̀-ìṣe wà bí ó ti je yọ nínú (12) 

(12) a. A óò wà níbẹ̀. 

 b. Ṣadé máa wà ní ọjà. 

 d. Ayọbami máa ń wà ní ibi iṣẹ́. 

 e. Oyè ti wà ní Èkó. 

 

A tún lè pe àkíyèsí alátẹnumọ́ sí i nínú gbólóhùn àkíyèsí alátẹnumọ́ bi àpẹẹrẹ: 

(13). Wíwà ni Ṣadé wà ní ọjà. 

A lè lò ó nínú gólóhùn ìbéèrè bóyá ìbéèrè bẹ́ẹ̀ ni/bẹ́ẹ̀ kọ́ tàbí nínú ìhun àwọn ọ̀rọ̀-orúkọ aṣèbéèrè bí 

i: 

(14) a. Ṣé Ṣade wá ní oko? 

 b. Ǹjẹ́ Ayọbami wà ní ilé? 

 d. Ta ni ó wà ní ilé? 

 

Ó sì tún sé e se kí ó jẹ yọ nínú awẹ́ gbólóhùn aṣàpèjúwe bí ó ti jẹ yọ nínú gbólóhùn yìí àti bẹ́ẹ̀ bẹ́ẹ̀ 

lọ: 

(15). Wíwà tí mo wà láyé, kìí ṣe agbára mi.  

Ọ̀rọ̀ ìṣe aláìgbàbọ̀ ni wà bí ó ti jẹ yó nínú àwọn àpẹẹrẹ òkè yìí. Atọ́ka àsìkò ọjọ́ iwájú jẹ yọ saájú 

wà nínú àpẹẹrẹ (12a-b). Nínú àpẹẹrẹ(12d) àti (12e), a rí ibá ìsẹ̀lẹ̀ bárakú àti ibá ìsẹ̀lẹ̀ àṣetán ìparí 

bí wọ́n ti tẹ̀lẹ́ ara wọn. Gbólóhùn àkíyèsí alátẹnumọ́ nínú èyí tí a pàkíyèsí alátẹnumọ́ sí ọ̀rọ̀ íṣe wà 

ni (13). Àpẹẹrẹ ìjẹyọ wà nínú gbólóhùn ìbéèrè bẹ́ẹ̀ni àti bẹ́ẹ̀kọ́ ni àpẹẹrẹ (14a-b), nígbà tí wà sì jẹ 

yọ nínú gbólóhùn ọlọ́rọ̀-orúkọ aṣèbéèrè nínú àpẹẹrẹ (14d). Wà sì jẹ yọ nínú awẹ́ gbólóhùn 

aṣàpèjúwe nínú èyí tí a sọ ọ́ di olùwà nínú àpẹẹrẹ (15).  

Ṣùgbọ́n, a ṣàkíyèsí pé wà kò lè jẹ yọ nínú gbólóhùn ìyísódì bí ó ti wù kí ó rí. Bóyá nínú ìyísódì 

alábọ́dé, alákànpọ̀ tàbí oníbọ̀. Ẹ jẹ́ ká ṣàtúngbéyẹ̀wò àwọn gbólóhùn (6)  ní (16) báyìí1: 

 

(16) a. ⃰Àìwà níbẹ̀ rẹ dún mí. 

 b. ⃰Ó dùn mí pé o kò wà níbẹ̀. 

 d.  ⃰ Mi ò wà níbẹ̀. 

 e.  ⃰Tí mo bá gbọ́ pé, o kò wà níbẹ̀. 

 ẹ.  ⃰Adé tètè dé ṣùgbọ́n kò wà níbẹ̀. 

 f.  ⃰ Ta ni kò wà nínú ẹ̀mí? 

 
1Ní ìgbà mìíràn, àwọn àpẹẹrẹ ibi tí ó yẹ kí sí ti jẹ yọ, tí a bá fi wà rọ́pò bíi (11) lókè yìí lè dàbí ìpèdè tó seégbà gẹ́gẹ́ bí elédè, ṣùgbọ́n 

àkíyèsí kan pàtàkí tí iṣẹ́ yìí ń pè wá sí ni pé, nínú gbólóhùn ìyísódì ní sí  sáábà ti máa ń jẹ yọ. 

 g.  ⃰Ṣé ẹ ò wà nínú ẹ̀mí? 

 gb ⃰ Ṣadé kò wà ní ọjà.  

 h.  ⃰ Wíwà tí Ṣadé ò wà ni ọjà. 

 

Tí a ò bá farabalẹ̀ gẹ́gẹ́ bí elédè, ó ṣeé ṣe kí á rò pé àwọn gbólóhùn yìí jẹ́ ìtẹ́wọ́gbà. Ṣùgbọ́n nínú 

ìtúpalẹ̀ tiwa, a kì í lo wà bí a ti lò ó yìí nínú gbólóhùn ìyísódì. Ìmọ̀ elédè ni kì í jẹ́ kí á mọ̀ pé a ń ṣe 

àsìṣe ní ọ̀pọ̀lọpọ̀ ìgbà. Dípò kì á lo wà, sí ni a máa ń lò dípò rẹ̀. Àwọn sàkáání ìjẹyọ wọn nínú 

gbólóhùn èdè Yorùbá ni a ṣàfihàn nínú tábìlì ìsàlẹ̀ yìí: 

 

Sàkáání Ìyẹyọ “Wà” àti “Sí” 

  ÀLÀYÉ ÌYÍSÓDÌ 

   àlàyé  àsìkò  ibá  akiyesi  ìbéèrè  ìyísódì  àsìkò ibá  akiyesi  ìbéèrè 

wà + + + + + - - - - - 

sí - - - - - + + + + + 

 

Àwọn ọ̀rọ̀-ìṣe méjéèjì kò fi ibi ìjẹyọ jọ ara wọn. Ibi tí ọ̀kan ti jẹ yọ, èkejì kò lè jẹ yọ níbẹ̀. Isẹ́ 

onígbọ̀wọ́ ni wọn ń ṣe fún ara wọn. Ṣé bí awo ò bá gbé awo nígbọ̀wọ́, awo a tẹ́, awo a fàya.  

 

4. Àwọn àyààfi ìjẹyọ ọ̀rọ̀-ìṣe sí àti wà 

A kì í rìn kí orí má mì tótó ó se bí òwe ẹ̀yin àgbà. Bí ó tilẹ̀ jẹ́ pé a gbàgbọ́ pé ẹ̀dà ìyísódì wà ni sí. 

Èyí túmọ̀ sí pé ìbejì ọ̀rọ̀-ìṣe wà tí ó jẹ́ pe kìkìdá sàkání ìyísódì wà ni ó ti máa ń jẹ yọ ni ọ̀rọ̀-ìṣe sí 

ṣùgbọ́n bí ọmọdé bá dé ibi ẹ̀rù, ẹ̀rù á bà á ni ọ̀rọ̀ náà jẹ́ fún sí ní àwọn sàkáání kan. Lákọ́kọ́, tí ó bá 

kan àwọn ìpèdè bí àkànlò tàbí àwọn ìpèdè ìdáṣà láàárín àwọn ọ̀dọ́ òde òní, ó se é se kí a lo wà ní 

sàkáání 2sí bí àpẹẹrẹ: 

 

(17) a. Ṣé o wà?            b. Mi ò wà       d.  ⃰Mi ò sí 

(18) a. Ṣé ẹ wà pa?        b. Mi ò wa pa   d.  ⃰Mi ò sí pa. 

(19) a Jẹ́ kó wà bẹ́ẹ̀       b. Kò le wà bẹ́ẹ̀  d.  ⃰Kò le sí bẹ́ẹ̀. 

(20) a. Ṣé kò sí? b. Ó sí, ọmọrí ẹ̀ sọnù.  d. *Ó wà ọmọrí ẹ̀ sọnù. 

Sí nínú àpẹẹrẹ (30b) ní ìtumọ̀ méjì. Ó lè túmọ̀ sí sí (to remove) tàbí kí ó ni ìtumọ̀ ìsínjẹ ọ́rọ́-ìṣe sí. 

Ó dàbí ẹni pé nínú gbólóhùn bẹ́ẹ̀ ni/ bẹ́ẹ̀ kọ́ ni àwọn wọ̀núbọ̀nú yìí ti wọ́pọ̀ jù nínú àwọn ìpèdè tí 

àwọn ọ̀dọ́ òde-òní fi ń dáṣà gẹ́gẹ́ bí ó ti ẹ yọ lókè yìí.  

Ní àfikún, nínú gbólóhùn ìyísódì tí ó ní atọ́ka ìyísódì méjì tí ó wá ti di gbólóhùn àlàyé, wà àti 

sí lè jẹ yọ bí ó ti wà nínú àpẹẹrẹ yìí: 

 

(21) a. Olú kọ́ ni ò wà níbẹ̀. 

 b.  Olú kọ́ ni ò sí níbẹ̀. 

      

(22) a.  Kì í ṣe Olú ni kò wà. 

 b.  Kì í ṣe Olú ni kò sí. 

 

Ní ìparí, a lè fi àfòmọ́ ìbẹ̀rẹ̀ àì- kún ọ̀rọ̀-ìṣe méjéèjì láti ṣẹ̀dá ọ̀rọ̀ orúkọ bí ó ti wà nínú àpẹẹrẹ yìí: 

 

 
2Mo dúpẹ́ lọ́wọ́ àwọn onímọ̀ wọ̀nyí; Ọ̀mọ̀wé Olanrewaju, Ọ̀mọ̀wé Aina Akíndélé àti Ọ̀mọ̀wé Adeniyi (Shada) fún àkíyèsí wọn. Àwọn 

ni wọ́n pàkíyèsí mi sí àwọn àyàfi yìí nígbà tí mo kọ́kọ́ ka bébà yìí nínú àpérò IBALSG, ní ifásitì Ibadan.   

(23) a.  àì-  wà   =  àìwà 

 b.  àì-  wà  bíi  Ọlọ́run  = àìwà-bí-ọlọrun. 

 d. àì-   sí   =  àìsí 

 e.  oní-  àì-   sí  = aláìsí 

 

5. Ìwòréré “Wà” nínú Àmúlùmọ́là Èdè (Code Mixing) 

A wòye rẹ̀ pé, wà máa ń jẹyọ saájú ọ̀rọ̀-ìṣe nínú gbólóhùn àlámúlùmọ́là. Àbọ̀ rẹ̀ sì máa ń ní àwọn 

àbùdá yìí lédè Gẹ̀ẹ́sì:  

 +  ọ̀rọ̀ àpèjúwe  

 +  ọ̀rọ̀-ìṣe   

Ó fi ara jọ ọ̀rọ̀-ìṣe afipòhàn lédè Gẹ̀ẹ́sì bí ó ti jẹyọ nínú àwọn gbólóhùn wọ̀nyí: 

(24) a. Ó wà devoted gan. 

 b. Ayọ̀ wà submissive gan-an ni. 

 d. Wón ti wà inquisitive ju. 

 e. Ọmo yẹn wà aggressive jàre 

 ẹ. Kò wà convenient àbí? 

 

Ó dàbí ẹni pé àwọn ọ̀rọ̀ tó tẹ̀lé e yìí máa ǹ tẹ̀lé òfin èdè Gẹ̀ẹ́sì ní ìbámu pẹ̀lú ìrísí wọn. A kàn 

gbìyànjú láti mẹ́nuba èyí fún àgbéyẹ̀wo ni. A ó máa ṣàlàyé rẹ̀ lọ́jọ́ iwájú. Tí a bá tẹ̀lé àlàyé wa, sí 

ni ó yẹ kí á lò nínú àpẹẹrẹ (24ẹ) láti fún wa ni: 

 

(25). *Kò sí convenient àbí? 

 

Àwa wòye pé àmúlùmọ́là ló fa àìseégbà (12) lókè yìí. Àkíyèsí wa kò bá àmúlùmọ́là àkànpọ̀ òfin 

èdè méjéèjì lẹ́ẹ̀kan náà lo. 

 

6. Ìgúnlé ̣́ 

Pẹ̀lú gbogbo atótónu tí a ti ṣe yìí, ó hàn gbangba gbàǹgbà pé ọ̀rọ̀-ìṣe ni sí ẹ̀dà ìyísódì ni ó sì jẹ́ fún 

wà nítorí pé a lè sọ ibi ìjẹyọ rẹ̀ ní pàtó nínú èdè Yorùbá. Ìdi nìyí tí a fi pè é ní ọ̀rọ̀-ìṣe ìyísódì wà. 

Gẹ́gẹ́ bí ọ̀rọ̀ Yorùbá se sọ, ibi tí a bá gun igi là á bá sọ. Ọ̀rọ̀ ìdúpẹ́ tí ó ṣokùnfà iṣẹ́ yìí mú àríyánjiyàn 

wá níbẹ̀ lọ́jọ́ náà. Àwọn tí a dìjọ wà níbẹ̀ sọ pé bí ó ti yẹ kí gbólóhùn nàá jẹ́ ni: 

 

(26) ....ẹ̀yin tí ẹ ò sí nínú ẹ̀mí. 

 

Àlàyé àti ìtúpalẹ̀ ọ̀rọ̀-ìṣe wà àti sí yìí ti ṣàfihàn àbùdá ìyẹyọ wọn nínú èyí tí ọ̀kan lè jẹ yọ níbi tí 

èkeji kò ti lè jẹ yọ. Èyí fihàn pé àbùdá ìkógojá ọ̀rọ̀-ìṣe kan ní gbogbo sàkání lè wà nínú ọ̀rọ̀-ìṣe 

kejì, ti àwọn méjéèjì á wá máa fi àbùdá ìhun gírámà tí a kò lè yà hàn. 

